
· Почитувани колеги пратеници

· Почитувани новинари

· Дами и господа


На 5 јули 2006 година се одржаа петтите по ред парламентарни избори од стекнувањето на независноста на Република Македонија. Со оглед на квалитетот на промената која беше извршена, со право тие од страна на домашната и на меѓународната јавност беа оценувани како исклучително значајни, кои во голема мера ќе го определат демократскиот развој на Република Македонија. Изборите завршија, а Република Македонија оствари уште еден значаен внатрешно-политички успех, со оглед на фактот што истите од страна на меѓународната заедница беа оценети како фер и во согласност со највисоките демократски стандарди. Овој факт, во значајна мера беше повод за серија позитивни ефекти, меѓу кои како најзначајни се наметнуваат следните.

· Прво, Република Македонија покажа дека има внатрешен политички и институционален капацитет да изврши мирна смена на власта и 

· Второ, изборите придонесоа за натамошно надоградување на позитивниот имиџ на државата, за што најдобра потврда беа серијата изјави на официјални претставници на Европската унија, на НАТО и на САД, кои изразија задоволство од демократскиот напредок на Република Македонија.


Од 5 јули и изборот на новата влада на 26 август 2006 година поминаа повеќе од 100 дена. Џентлменскиот период на воздржаност од страна на домашната јавност и партиите заврши.


Наспроти тоа, навлеговме во период:

· на политичка анализа на сработеното;

· на меѓусебна аргументирана дискусија за планираното;

· на отворена дебата за добивање на поддршката на јавноста за начините на кој треба да се совладуваат приоритетите.


Во таа смисла, од оваа дистанца можеме да направиме темелна евалуација во однос на патот по кој се движи Македонија и во однос на начинот на кој новата десно-центристичка влада ги совладува предизвиците со кои се соочуваме.

· Почитувани,

· Факт е дека Република Македонија се соочува со тешкотии, главно од економска природа.

· Факт е дека нивното совладување често пати предизвикува политичка напнатост, која на моменти ја сензибилизра јавноста;

· Меѓутоа, исто така факт е дека

· проблемите мора да се решаваат;

· препреките мора да се совладуваат,

· а државата мора да напредува.


Во таа насока треба да ги толкуваме и анализираме внатрешните политички состојби во државата по изборите од 5 јули.


Во таа смисла:

· За разлика од минатото, кога политичките копја се кршеа за системски прашања поврзани со внатрешната уставно-правна организација на Република Македонија – денес по завршувањето на последните избори политичките партии ги спротиставуваат мислењата за проектите од типот на задолжителното средно образование или проектите за целосна компјутеризација на училиштата;

· За разлика од пред десетина години, кога во фокусот беше критиката за нашата недоволна посветеност за развојот на меѓуетничкиот соживот помеѓу Македонците и Албанците, односно помеѓу Македонците, Албанците, Ромите, Србите, Власите и Бошњаците, денес по завршувањето на парламентарните избори, партиите во Република Македонија, со чувство на одговорност и европска визија одобрија владата за три пати да ги зголеми средствата во Буџетот наменети за доимплементација на Рамковниот договор и за правична застапеност на припадниците на етничките заедници во органите на државната управа;

· За разлика од пред една декада кога на север од Република Македонија националистичките лидери продуцираа крвави војни, а границите беа блокирани, денес македонската држава гради пријателски односи со сите соседни држави, решавајќи ги отворените прашања преку перманентен дијалог и взаемно почитување.

· Конечно, за  разлика од скорешното минато, кога Република Македонија се соочуваше со заканата од внатрешна дестабилизација, денес по изборите од 5 јули, главните политички визии на политичките партии се сведуваат на проектите:

· Invest in Macedonia, со кој државата ќе ги промовира македонските бизнис потенцијали во 35 држави;

· Конкуренција во фиксната телефонија и либерализација на мобилната 
телефонија;

· Регулаторната гилотиња, со кој им се дава можност на странските инвеститори за отворање на фирма за три дена, преку драстичното поедноставување на бирократските процедури;

· Намалувањето на даноците;

· Инвестициите;

· Односно создавањето предуслови за подобар живот на сите граѓани на Република Македонија.

· Почитувани,

· Знаеме дека лошите искуства од минатото, треба да не’ потсетуваат да не ги правиме истите погрешни чекори во сегашноста;

· Знаеме дека недоволната комуникација помеѓу различните етнички и политички групи, олицетворена во нивните политички претставници во минатото, не’ поттикнува да бидеме многу покритични во однос на сегашните политички случувања;

· Меѓутоа, треба да знаеме дека времето на политичка исклучивост, го оставивме зад нас во деведесеттите, а политичката култура на меѓусебен политички дијалог ја надоградивме низ годините. На таа темелна основа, на која почива Македонија, ве уверувам дека ќе ја градиме и нашата заедничка европска иднина.


Во таа смисла, на самиот крај, како алузија на истакнатото погоре само ќе споменам дека исклучително значајниот унгарски политички економист, Јанош Корнаи во предвечерјето на падот на комунизмот во Источна Европа, на светот му порача дека еден е патот до слободната пазарна економија, за подоцна, во 1995 година да заклучи дека постои главен пат и споредни патишта, од кои зависи брзината на демократската трансформација на споменатите држави.


Во таа смисла, би заклучил дека патот на Република Македонија, кон окончувањето на процесите на стабилизација и на демократизација е трасиран, а свесноста и одговорноста за соочување на приоритетите е на високо ниво, што упатува на заклучокот дека Македонија, која неспорно припаѓа на Европа има капцитет и покажува силна посветеност што поскоро да го заврши патувањето до Европска унија, односно сто поскори да го добие датумот за почетокот на преговорите за членство и што поскоро да го почне преговорите за членство во Унијата.

· Ви благодарам на вниманието.

